
اَلْحَمْدُ لِلَّهِ الَّذِي أَنَارَ بَصَائِرَ الْمُهْتَدِيْنَ بِهُدَاهْ ، أَحْمَدُهُ سُبْحَانَهُ وَتَعَالَى وَأَسْأَلُهُ أَنْ نَكُوْنَ جَمِيْعًا مِمَّنْ حَفِظَ دِيْنَهُ وَوَلاَّهْ ، أَشْهَدُ أَنْ لاَ إِلَهَ إِلاَّ اللهُ وَحْدَهُ لاَ شَرِيكَ لَهُ، وَأَشْهَدُ أَنَّ مُحَمَّدًا عَبْدُهُ وَرَسُولُهُ ، جَاءَ بِشَرِيْعَةِ الْغَرَّاءْ ، لاَ يَضِلُّ مَنْ تَمَسَّكَ بِهَا مَدَى الْحَيَاةْ ، اَللَّهُمَّ صَلِّ وَسَلِّمْ عَلَى سَيِّدِنَا مُحَمَّدٍ وَعَلَى آلِهِ  وَأَصْحاَبِهِ وَمَنْ تَبِعَهُ إِلَى يِوْمِ الدِّيْنِ .

أَمَّا بَعْدُ، فَيَا عِبَادَ اللهِ اِتَّقُوا اللَّهَ وَأُوْصِي نَفْسِيْ وَإِيَّاكُمْ بِتَقْوَى اللَّهِ، قَالَ اللَّهُ تَعَالَى : وَلَقَدْ ذَرَأْنَا لِجَهَنَّمَ كَثِيرًا مِنَ الْجِنِّ وَاْلإِنْسِ لَهُمْ قُلُوبٌ لاَ يَفْقَهُونَ بِهَا وَلَهُمْ أَعْيُنٌ لاَ يُبْصِرُونَ بِهَا وَلَهُمْ آذَانٌ لاَ يَسْمَعُونَ بِهَا أُوْلَئِكَ كَاْلأَنْعَامِ بَلْ هُمْ أَضَلُّ أُوْلَئِكَ هُمُ الْغَافِلُونَ .
Maasyiral Muslimin was zumratal Mukminin rahimakumullah

Marilah kita menambahkan takwa kita kepada Allah dengan perintahNya dan meninggalkan segala laranganNya.

Sidang Jumaat yang dikasihi,

Setiap benda, setiap tumbuhan, setiap haiwan, malah seluruh makhluk bersaksi bahawa tiada Tuhan melainkan Allah. Mereka bertasbih mengagongkan Allah s.w.t serta menjunjung segala titah perintah Allah secara sukarela atau secara terpaksa sepertimana yang difirmankan oleh Allah s.w.t dalam surah Al-Isra’ ayat 44:

تُسَبِّحُ لَهُ السَّمَاوَاتُ السَّبْعُ وَاْلأَرْضُ وَمَنْ فِيهِنَّ وَإِنْ مِنْ شَيْءٍ إِلاَّ يُسَبِّحُ بِحَمْدِهِ وَلَكِن لاَّ تَفْقَهُونَ تَسْبِيحَهُمْ إِنَّهُ كَانَ حَلِيمًا غَفُورًا 

Ertinya: Langit yang tujuh, bumi dan apa-apa yang ada padanya bertasbih kepada Allah, dan tidak ada sesuatu melainkan bertasbih memujiNya, tetapi kamu tidak memahami tasbih mereka. Sesungguhnya Allah Maha Penyantun lagi Maha Pengampun.

Dan firman Allah lagi :

أَفَغَيْرَ دِينِ اللَّهِ يَبْغُونَ وَلَهُ أَسْلَمَ مَنْ فِي السَّمَاوَاتِ وَاْلأَرْضِ طَوْعًا وَكَرْهًا وَإِلَيْهِ يُرْجَعُونَ  .                                

Ertinya: Apakah mereka hendak mencari agama yang lain daripada agama Allah padahal segala yang di langit dan di bumi telah tunduk dan menyerah kepadaNya, baik dengan sukarela atau terpaksa. Dan hanya kepadaNya mereka dikembalikan.

Demikian jugalah, sidang Jumaat sekelian, apabila Allah s.w.t mencipta manusia di muka bumi ini, Allah telah menanamkan di dalam setiap jiwa manusia itu perasaan berugama, perasaan mengakui wujudnya Allah, sertai perasaan yang cenderung untuk berbuat baik dan taat kepada Allah. Oleh itu kerana itulah Allah telah memerintah manusia agar mengarahkan tujuan hidup kita ini kepada meyembah Allah serta berbuat baik. Allah s.w.t telah berfirman di dalam surah Adz-Dzariyat ayat yang ke 56:

وَمَا خَلَقْتُ الْجِنَّ وَاْلإِنسَ إِلاَّ لِيَعْبُدُونِي.
Maksudnya: dan tidak Aku mencipta jin danmanusia melainkan supaya mereka menyembah Aku.

Saudara-saudara sidang Jumaat yang dirahmati Allah,

Semenjak zaman Nabi Allah Adam a.s lagi, manusia telah hidup dengan berbekalkan peraturan-peraturan agama sebagai pedoman hidup mereka. Secara semulajadi, manusia telah dapat menerima peraturan-peraturan ini bagi mengatur hidup mereka kepada manusia kesemuanya mengakui ada semacam perasaan yang tertanam di dalam diri mereka yang mengakui wujudnya Allah serta kebesaranNya. Maka apabila Allah mengirim para Rasul untuk menyampaikan perintah-perintah agama kepada manusia sebagai pedoman hidup serta perundangan masyarakat, manusia dapat menerimanya. Ini tidak dapat disangkalkan kerana Allah s.w.t sendiri telah menanamkan perasaan ini semasa manusia itu masih lagi berada di alam arwah. Allah s.w.t berfirman di dalam surah Al-‘Araf, ayat 172:

وَإِذْ أَخَذَ رَبُّكَ مِنْ بَنِي آدَمَ مِنْ ظُهُورِهِمْ ذُرِّيَّتَهُمْ وَأَشْهَدَهُمْ عَلَى أَنْفُسِهِمْ أَلَسْتُ بِرَبِّكُمْ قَالُوا بَلَى شَهِدْنَا أَنْ تَقُولُوا يَوْمَ الْقِيَامَةِ إِنَّا كُنَّا عَنْ هَذَا غَافِلِينَ 

Ertinya: Dan ingatlah ketika Tuhanmu mengeuarkan keturunan anak-anak Adam dari sulbi mereka dan allah mengambil kesaksian terhadap jiwa mereka seraya berfirman: Bukankah Aku ini Tuhanmu? Mereka mejawab: Benar, engkaulah Tuhan kami, kami menjadi saksi. Agar di hari Qiyamat kamu tidak mengatakan: Sesungguhnya kami adalah orang-orang yang tidak tahu akan perkara ini.

Jelas dari ayat yang dibacakan tadi bahawa semua manusia telah memberikan perjanjian pada Allah sebelum kita dilahirkan. Kita memberi perjanjian bahawa tiada tuhan melainkan Allah. Kita bersaksi bahawa Allah sahajalah Tuhan kita. Maka ugama merupakan satu perkara yang semula jadi bagi manusia. Dan ugama yang terpilih disisi Allah adalah Islam. Firman Allah s.w.t:

إِنَّ الدِّيْنَ عِنْدَ اللَّهِ اْلإِسْلاَمُ
Ertinya: Sesungguhnya ugama (yang diredhai) Allah adalah Islam.

Alhamdulillah, kita bersyukur kepada Allah kerana menjadikan kita orang-orang Islam. Kita bersyukur kepada Allah yang telah menjadikan kita umat Nabi Muhammad s.a.w. Maka janganlah kita mengambil fahaman-fahaman yang bertentangan dengan Islam, fahaman-fahaman yang tidak diredhai oleh Allah. Sebagai orang Islam, kita mesti yakin bahawa ugama kita adalah ugama yang lengkap, ugama yang meliputi semua aspek kehidupan manusia. Kita mesti menjadi orang yang menghayati dan megambil keseluruhan aspek ajaran agama Islam, bukan mengambil sebahagian dan meninggalkan sebahagian. Allah s.w.t memerintah dalam Al-Quran:

يَاأَيُّهَا الَّذِينَ آمَنُوا ادْخُلُوا فِي السِّلْمِ كَافَّةً .  
Maksudnya: Wahai orang-orang yang beriman! Masuklah kamu ke dalam Islam seluruhnya.

Islam telah menentukan bahawa umatnya mestilah memakai pakaian yang menutup aurat. Maka kita sebagai umat Islam mesti mematuhinya. Janganlah kita terpedaya dengan gaya fesyen yang bertentangan dengan lunas Islam. Janganlah kita terpedaya dengan hasutan bahawa pakaian Islam ketinggalan zaman, bahawa pakaian yang mendedahkan aurat itulah yang disanjung. Sesungguhnya, inilah antara tipu daya syaithan.

Sidang Jumaat yang berbahagia,

Islam telah menentukan bahawa kita membahagikan masa kita dengan bijak. Ada bahagian untuk diri sendiri, untuk urusan peribadi kita seperti tidur dan sebagainya, dan untuk kita meningkatkan ilmu dan kemahiran diri sendiri. Kemudian, ada bahagian untuk keluarga kita, untuk kita beramah mesra dengan anak isteri kita, ibu bapa kita dan sebagainya. Kemudian, ada juga bahagian untuk masyarakat, untuk kita sumbangkan tenaga dan ilmu kita untuk kemanfaatan masyarakat. Dan akhir sekali dan yang terpenting, ada bahagian untuk kita berinterakasi dengan Allah, untuk kita bermunajat dan beribadat kepada Pencipta kita. 

Inilah kesyumulan Islam. Jika kita mengikuti cara penghidupan yang telah dibawa oleh Islam, nescaya kehidupan manusia akan bahagia dunia dan akhirat. Seseorang akan terus meningkatkan dirinya sendiri, meningkatkan ilmu dan kemahirannya untuk dimanfaati dan memanfaati. Keluarga akan bertambah utuh dan harmoni kerana hubungan kekeluargaan akan sentiasa kuat dan mesra. Masyarakat akan bertambah maju dan ada sifat saling tolong menolong. Dan hubungan kita dengan Allah akan bertambah dekat lagi. 

Begitulah ajaran Islam. Maka barangsiapa yang menolak ajaran Islam akan menghadapi kesusahan di dunia ini dan di akhirat. Kita mesti berbangga dengan Islam. Kebanggaan kita dengan ugama Islam bukan hanya dengan mulut sahaja. Adakah kita hanya mengatakan bahawa "Saya berbangga menjadi orang Islam. Saya memandang rendah terhadap mereka yang tidak berugama Islam kerana mereka tidak akan dimasukkan ke dalam syurga." Tetapi kita kaji diri kita sendiri. Adakah kita mengikut semua ajaran dan panduan Islam? Atau adakah kita mengambil Islam dalam ibadahnya sahaja dan mengambil fahaman yang bukan dari Islam dalam aspek kehidupan kita yang lain? Tidakkah kita malu jika diperkatakan oleh orang bukan Islam bahawa orang Islam mundur dari sudut ekonomi dan pelajaran? Adakah salah Islam itu sendiri atau salah diri kita sebagai penganut ajaran Islam yang tidak mengikut seratus peratus ajaran Islam?

Sidang Jumaat yang dirahmati Allah,

Saya menyeru kepada saudara-saudara sekelian agar menunjukkan kebanggaan dan kecintaan kita terhadap ugama Islam ini dengan mengikut seratus peratus ajaran Islam. Kita terus mempertingkatkan diri kita dari sudut ilmu pengetahuan. Kerana dengan ilmu sahaja diri kita dapat dipertingkatkan. Dan apabila diri dapat dipertingkatkan, akhirnya masyarakat Islam akan terus dimartabatkan. 

بَارَكَ الله لِي وَلَكُمْ فِي الْقُرْآنِ الْعَظِيمِ ، وَنَفَعَنِي وَإِيَّاكُمْ بِمَا فِيهِ مِنَ الآيَاتِ وَالِّذكْرِ الْحَكِيمِ ، وَتَقَبَّلَ مِنِّي وَمِنْكُمْ تِلاوَتَهُ إِنَّهُ هُوَ السَّمِيعُ الْعَلِيمُ ، أَقُولُ قَوْلِي هذَا وَأَسْتَغْفِرُ الله الْعَظِيمَ لِي وَلَكُمْ، وَلِسَائِرِ الْمُسْلِمِينَ وَالْمُسْلِمَاتِ ، وَالْمُؤْمِنِينَ وَالْمُؤْمِنَاتِ ، فَاسْتَغْفِرُوهُ فَيَا فَوْزَ الْمُسْتَغْفِرِينَ وَيَا نَجَاةَ التَّائِبِينَ.   

